
Kvar kan me bu

Me veks ut av linjene i

landskapet

men kviler ikkje her

Me fell mjukt gjennom lufta

som slør

Me spjærer dei fallande

draumar

med våre skarpe konturar

Me gøymer våre fargar i natta

Kvar kan me bu

med våre kvite paradoks



Her

kastar fjellet songane sine

ut

Den gamle hausten

hentar dei varsamt inn

i vinterens forkle



Stjerner og steinar

er gøymt under skorper og vev

i våre svarte åkrar

pressar seg opp gjennom porene

stjerner og steinar

Me lyfter stein

og vert lokka av

stjerner

Våre kroppar er lysande og tunge



Fossane stansar ikkje

Det som var

er ikkje borte

Det som er

renn bort

Fjellet

ein finger langs æva

Vatn

gjennom nevane dine

Reisene som aldri endar



Gledene

gøymer seg

under ripsbuskane

under den tikkande klokka

langs rytmen

i underlege ord

langs kraftlinjene

Lettar som fiolette kråker

Pustar

i den usikre vinden



Her Dei gamle vognene dei høge lydane den grøne ramlinga av stein ogmetall Dengamle vegen Dugår forbi Mehentar fiolinar og gitarar Me reparerer trommene Me held fram

Kroppane har stivna i gammal smerte Her vil me bu og leita etter rørsla den mjuke den hastige



Eg syng for brødet Det er ein kvit sommar Me syng Me hentar trommene og trampar gjennom skogane Sårføtte går me utan å stansa Dagen har ein framand gud.

Me leitar gjennom brødet av sommar gjennom den døde skogen



Eg frys men gardinene er raude

Kvifor rekker du handa ut Det er betre å vera på botnen

av alt

Glaset kvitt Glaset pulverisert

Eg veit ikkje orda for dette Du spør Eg svarar ikkje

Du svarar Eg spør ikkje



I vinteren av våte ullteppe og salt kjøt

kjem du til meg Med pust av krystall og kråker

Seint vert alt synleg mot våre trommehinner

Små små pupillar mot morgonen sin munn

Me fangar sitrande isflak som filter for bitre

løgner



Du kjem til syne gjennom revnene

i landskapet Du fyller gleda sine rusta

former Eg stryk deg over håret Du plukkar

skyene sitt hagl



Langs fortauskantane

desse forte fragment

av glede

Den usynlege varmen

mellom vandrande

Klokkespelet frå

katedralen

over torghandlaren sine

frosne nevar



Lyttar til uroen

i spyttet

i sveitte og sæd

og sår

Lyttar lyttar

i blod i foster

i ljoset langs mjuke

nakkehår





Lyttar i latteren i løgner

i rytmen som slår

og slår

og slår

